
KAPITULU 37
Eskritura sira hanesan Protesaun

+

“B a lei no ba testemunu: se sira la ko'alia tuir liafuan ida ne'e,
ne'e tanba la iha naroman iha sira-nia laran.” Isaias 8:20.
Maromak nia povu hetan matadalan atu ba ba Eskritura sira hanesan
sira-nia protesaun hasoru mestre falsu sira-nia influénsia no
nakukun nia espiritu sira-nia kbiit lohi nian. Satanas uza dalan hotu
ne'ebé bele atu hanetik ema atu hatene Biblia; tanba ninia liafuan sira
ne'ebé moos hatudu sai nia-nia lohi sira. Iha Maromak nia servisu nia
reavivamentu ida-idak, buat aat nia prinsipe hadeer an atu servisu
makaas liu; agora nia halo hela ninia esforsu boot liu hotu ba funu
ikus ida hasoru Kristu no Ninia tuir-na'in sira. Lohi boot ikus sei loke
iha ita-nia oin lalais. Antikristu sei halo ninia servisu hakfodak sira iha
ita-nia matan. Buat falsu sei hanesan loos buat loos, to'o ema labele
haketak sira, se la liuhusi Eskritura Santu sira. Liuhusi sira-nia
testemuniu mak ema tenke koko liafuan hotu no milagre hotu.

Sira ne'ebé buka atu halo tuir Maromak nia ukun-fuan hotu sei
hetan oposisaun no hamnasa. Sira bele hamri'ik metin iha Maromak
de'it. Atu tahan koko ne'ebé iha sira-nia oin, sira tenke komprende
Maromak nia hakarak hanesan Nia hatudu iha Ninia liafuan; sira bele
f6 onra ba Nia de'it se sira iha komprensaun loos kona-ba Ninia
karakter, Ninia governu no Ninia objetivu sira, no halo tuir sira. La iha
ema ida sei hamri'ik metin liu funu boot ikus, se la'és sira ne'ebé
hametin ona sira-nia hanoin ho Biblia nia lia loos sira. Ba klamar ida-
idak sei mai koko ne'ebé buka klean: Ha'u sei halo tuir Maromak duké

ema ka? Oras ne'ebé deside buat hotu besik ona agora. Ita-nia ain
hamri'ik ona iha Maromak nia liafuan ne'ebé la muda nia fatuk ka lae?
Ita prontu ona atu hamri'ik metin hodi defende Maromak nia ukun-
fuan sira no Jesus nia fiar ka?

Molok Nia mate iha krus, Salvador esplika ba Ninia dixipulu sira
katak ema sei oho Nia no Nia sei moris hi'as fali husi rate, no anju sira
iha ne'eba atu tau Ninia liafuan iha sira-nia hanoin no fuan. Maibé
dixipulu sira hein hela atu sai livre iha mundu ida ne'e husi Roma nia
kanga, no sira labele simu hanoin katak Nia, ne'ebé sira-nia esperansa
hotu hamutuk iha Nia, tenke terus mate ida ne'ebé moe. Liafuan sira
ne'ebé sira presiza hanoin, lakon husi sira-nia hanoin; no bainhira
koko nia tempu to'o, sira la prontu. Jesus nia mate sobu sira-nia
esperansa tomak, hanesan Nia la avizu uluk sira. Nune'e més iha
profesia sira, futuru loke iha ita-nia oin moos hanesan Kristu nia
liafuan loke ba dixipulu sira. Akontesimentu sira ne'ebé liga ho tempu
provasaun nian nia remata, no servisu atu prepara an ba tempu susar,
hatudu ona moos. Maibé ema barak tebes la komprende lia loos
importante sira ne'e, hanesan buat ne'e seidauk hatudu. Satanas hein
atu hadau impresaun hotu ne'ebé bele halo sira matenek ba
salvasaun, no tempu susar sei hetan sira la prontu.

Bainhira Maromak haruka ba ema avizu sira importante tebes, to'o
hatudu sira hanesan anju santu sira mak hato'o, semo iha lalehan nia
klaran, Nia ezije ema hotu ne'ebé iha kbiit atu hanoin atu rona didi'ak
mensajen ne'e. Kastigu aat tebes ne'ebé deklara ona hasoru
adorasaun ba animal siak no ninia estatua (Apokalipse 14:9-11), tenke
lori ema hotu atu estuda profesia sira ho kuidadu, atu aprende saida
mak animal siak nia marka, no oinsa sira bele evita atu simu. Maibé
ema barak liu taka sira-nia tilun atu la rona lia loos, no fila ba istoria
bosok sira. Apostolu Paulo, bainhira haree ba loron ikus sira, deklara:
“Tempu sei to'o bainhira sira sei la tahan doutrina di'ak” 2 Timoéteo
4:3. Tempu ne'e to'o ona tomak. Ema barak la hakarak Biblia nia lia

loos, tanba ne'e hasoru fuan ne'ebé iha sala no hadomi mundu nia
hakarak sira; no Satanas fo6 lohi sira ne'ebé sira gosta.

Maibé Maromak sei iha povu ida iha rai atu kaer metin Biblia, no
Biblia de'it, hanesan doutrina hotu nia padraun no reforma hotu nia
baze. Ema matenek sira-nia hanoin, siénsia nia konkluzaun sira,
konsiliu igreja nian sira-nia kredu ka desizaun sira—barak no la
hanesan malu hanesan igreja sira ne'ebé sira reprezenta—maioria nia
lian: la iha ida husi sira ne'e, ka sira hotu hamutuk, ne'ebé ita tenke
konsidera hanesan prova ba ka hasoru pontu ida iha fiar relijiozu.
Molok simu doutrina ka orden ida, ita tenke ezije “NAI dehan nune'e”
ida ne'ebé moos atu apoia.

Satanas buka beibeik atu dada ema nia atensaun ba ema iha
Maromak nia fatin. Nia lori povu atu haree ba bispu sira, ba pastor
sira, ba teolojia nia profesor sira, hanesan sira-nia matadalan, duké
buka-hatene Eskritura sira atu aprende rasik sira-nia knaar. Depois,
liuhusi ukun xefe sira ne'e nia hanoin, nia bele influénsia ema barak
tuir ninia hakarak.

Bainhira Kristu mai atu ko'alia moris nia liafuan sira, ema baibain
rona Nia ho haksolok; no ema barak, to'o saserdote no ukun-na'in
balu, fiar Nia. Maibé saserdote sira-nia xefe no nasaun nia ema boot
sira deside metin atu kondena no rejeita Ninia hanorin sira. Maski
sira la konsege iha sira-nia esforsu hotu atu buka sala ida atu akuza
Nia, maski sira labele la sente kbiit no matenek divinu nia influénsia
ne'ebé akompana Ninia liafuan sira, sira taka an iha sira-nia prejuizu;
sira rejeita prova moos liu kona-ba Nia mak Mesias, atu sira keta
obriga an sai Ninia dixipulu. Jesus nia kontra-na'in sira ne'e mak ema
ne'ebé povu hetan hanorin husi ki'ik kedas atu respeita, no ne'ebé
sira baibain hakruk ba sira-nia autoridade la ho hanoin. Sira husu:
“Oinsa mak ita-nia ukun-na'in no eskriba matenek sira la fiar Jesus?

Ema relijiozu sira ne'e sei la simu Nia ka, se Nia mak Kristu?” Mestre

hanesan ne'e nia influénsia mak lori nasaun judeu atu rejeita sira-nia
Redentor.

Espiritu ne'ebé dudu saserdote no ukun-na'in sira ne'e sei hatudu
nafatin iha ema barak ne'ebé dehan ho lian aas katak sira domin
Maromak. Sira la hakarak buka-hatene Eskritura sira-nia testemunu
kona-ba lia loos espesial sira ba tempu ida ne'e. Sira hatudu ba sira-
nia nameru, riku-soin no fama, no haree ho despreza ba lia loos nia
defensor sira hanesan ema uitoan, kiak no la iha fama, ne'ebé iha fiar
ida ne'ebé haketak sira husi mundu.

Kristu haree uluk ona katak eskriba no fariseu sira-nia foti an ba
autoridade ne'ebé la loos sei la para bainhira judeu sira nakfera ba
fatin hotu. Nia haree ho matan profeta nian servisu atu foti ema nia
autoridade atu ukun konxiénsia, ne'ebé sai ona maldisaun aat tebes
ida ba igreja iha tempu hotu. No Ninia liafuan todan sira hasoru
eskriba no fariseu sira, no Ninia avizu ba povu atu la tuir xefe matan-
delek sira ne'e, hakerek tiha ona hanesan avizu ba jerasaun sira
ne'ebé sei mai.

Igreja Roma rai ba klérigu sira de'it direitu atu esplika Eskritura
sira. Tanba sira dehan katak eklesiastiku sira de'it mak iha kbiit atu
esplika Maromak nia liafuan, sira subar liafuan ne'e husi ema baibain.
[Haree Apéndise, nota ba GC 340.] Maski Reforma f6 Eskritura sira ba
ema hotu, maibé prinsipiu hanesan ne'ebé Roma kaer metin hanetik
ema barak iha igreja protestante sira atu buka-hatene rasik Biblia.
Ema hanorin sira atu simu ninia hanorin sira tuir igreja nia
esplikasaun; no iha ema rihun ba rihun ne'ebé la brani simu buat ida,
maski hatudu moos iha Eskritura, se ne'e kontra sira-nia kredu ka
sira-nia igreja nia hanorin ne'ebé harii metin ona.

Maski Biblia nakonu ho avizu hasoru mestre falsu sira, ema barak
prontu atu entrega nune'e sira-nia klamar ba klérigu sira atu tau
matan. Ohin loron iha ema rihun ba rihun ne'ebé dehan sira fiar
relijiaun, ne'ebé labele f6 razaun seluk ba sira-nia fiar nia pontu sira,

se la'os katak sira-nia xefe relijiozu sira hanorin sira nune'e. Sira la'o
liu Salvador nia hanorin sira kuaze la haree, no fiar tomak ba ministru
sira-nia liafuan. Maibé ministru sira labele sala ka? Oinsa ita bele
entrega ita-nia klamar ba sira-nia matadalan, se ita la hatene husi
Maromak nia liafuan katak sira mak naroman nia lori-na'in? Tanba la
iha brani moral atu sai husi mundu nia dalan baibain, ema barak la'o
tuir ema matenek sira-nia ain-fatin; no tanba sira la hakarak buka-
hatene rasik, sira sai kesi metin ba sala nia korrente sira, la iha
esperansa. Sira haree katak lia loos ba tempu ida ne'e hatudu moos
iha Biblia; no sira sente Espiritu Santu nia kbiit ne'ebé akompafa
ninia proklamasaun; maibé sira husik klérigu sira-nia oposisaun atu
dudu sira dook husi naroman. Maski razaun no konxiénsia konvense
ona, klamar lohi sira ne'e la brani hanoin la hanesan ho ministru; no
sira-nia julgamentu rasik, sira-nia interese ba nafatin, sira sakrifika
ba ema seluk nia la fiar, foti an no prejuizu.

Satanas iha dalan barak atu servisu liuhusi ema nia influénsia atu
kesi ninia prizioneiru sira. Nia hetan ema barak ba nia an liuhusi kesi
sira ho domin nia tali seda nian ba sira ne'ebé mak Kristu nia kras nia
inimigu. Ligasaun ne'e bele saida de'it—inan-aman ho oan, oan ho
inan-aman, laen ho feen, ka belun—rezultadu hanesan: lia loos nia
kontra-na'in sira uza sira-nia kbiit atu ukun konxiénsia, no klamar
sira ne'ebé iha sira-nia ukun okos la iha brani ka independénsia
natoon atu halo tuir sira-nia konviksaun rasik kona-ba sira-nia knaar.

Maromak nia lia loos no Ninia gloria labele haketak; ita labele f6
onra ba Maromak liuhusi hanoin sala sira, bainhira Biblia iha ita-nia
liman besik. Ema barak dehan katak la importante saida mak ema fiar,
se ninia moris loos de'it. Maibé fiar mak forma moris. Se naroman no
lia loos iha ita-nia liman besik, no ita la uza oportunidade atu rona no
haree, ita rejeita duni; ita hili nakukun duké naroman.

“Iha dalan ida ne'ebé ema hanoin katak loos, maibé ninia rohan
mak mate nia dalan sira” Provérbiu 16:25. La hatene la'6s deskulpa ba
sala ka hahalok aat, bainhira iha oportunidade hotu atu hatene
Maromak nia hakarak. Ema ida la'o hela no to'o fatin ida ne'ebé iha
dalan barak, no kuadru-dalan ida ne'ebé hatudu ba ne'ebé mak dalan
ida-idak lori. Se nia la tau matan ba kuadru-dalan ne'e, no foti dalan
saida de'it ne'ebé nia hanoin loos, nia bele sinseru tebes, maibé karik
nia sei hetan an iha dalan sala.

Maromak f6 ona Ninia liafuan ba ita atu ita bele konese ninia
hanorin sira no hatene rasik saida mak Nia ezije husi ita. Bainhira
mestre lei nian ida mai ba Jesus ho pergunta, “Ha'u tenke halo saida
atu simu moris rohan-laek hanesan eransia?” Salvador haruka nia ba
Eskritura sira, hodi dehan: “Saida mak hakerek iha lei? O lee oinsa?”
La hatene sei la deskulpa joven ka katuas, no sei la hasai sira husi
kastigu ne'ebé merese ba Maromak nia lei nia transgresaun; tanba iha
sira-nia liman iha lei ne'e nia aprezentasaun fiél, ho ninia prinsipiu no
ezijénsia sira. La to'o atu iha intensaun di'ak; la to'o atu halo saida
mak ema ida hanoin loos, ka saida mak ministru dehan ba nia katak
loos. Ninia klamar nia salvasaun iha perigu, no nia tenke buka-hatene
rasik Eskritura sira. Maski ninia konviksaun makaas oinsa, maski nia
flar metin oinsa katak ministru hatene saida mak lia loos, ne'e 1a'ds
ninia fundasaun. Nia iha mapa ida ne'ebé hatudu sinal hotu iha viajen
ba lalehan, no nia la tenke hanoin-hanoin de'it kona-ba buat ida.

Ema ida-idak ne'ebé iha razaun nia knaar dahuluk no aas liu mak
atu aprende husi Eskritura sira saida mak lia loos, no depois la'o iha
naroman no fo korajen ba ema seluk atu tuir ninia ezemplu. Loron-
loron ita tenke estuda Biblia ho kuidadu, tetu hanoin ida-idak no
kompara eskritura ho eskritura. Ho Maromak nia ajuda ita tenke
forma rasik ita-nia hanoin, tanba ita tenke hatan rasik iha Maromak
nia oin.

Lia loos sira ne'ebé hatudu moos liu iha Biblia, ema matenek sira
tau ona iha duvida no nakukun laran; sira, ho matenek boot nia
aparénsia, hanorin katak Eskritura sira iha sentidu mistériu, subar no
espiritual ida ne'ebé la mosu iha lian ne'ebé uza. Ema sira ne'e mak
mestre falsu. Ba ema hanesan ne'e mak Jesus deklara: “Imi la hatene
Eskritura sira, no mo6s Maromak nia kbiit” Marcos 12:24. Biblia nia lian
tenke esplika tuir ninia sentidu moos, se la uza simbolu ka figura ida.
Kristu f6 ona promesa: “Se ema ida hakarak halo Ninia hakarak, nia
sei hatene kona-ba doutrina ne'e” Joao 7:17. Se ema foti de'it Biblia
hanesan nia hakerek, se la iha mestre falsu atu lohi no halo sira-nia
hanoin konfuzaun, servisu ida sei kumpri ne'ebé sei halo anju sira
haksolok, no sei lori ba Kristu nia bibi-luhan ema rihun ba rihun
ne'ebé agora lakon hela iha sala.

Ita tenke uza hanoin nia kbiit hotu iha Eskritura sira-nia estudu,
no esforsa ita-nia komprensaun atu komprende, to'o ne'ebé ema
mortal bele, Maromak nia buat klean sira; maibé ita labele haluha
katak labarik nia laran-mamar no hakruk an mak estudante loos nia
espiritu. Eskritura nia susar sira labele manan ho métodu hanesan
ne'ebé ema uza atu rezolve filozofia nia problema sira. Ita labele haht
estuda Biblia ho fiar an hanesan ema barak tama ho ida ne'e ba
siénsia nia area sira, maibé ho dependénsia ba Maromak iha orasaun
no hakarak sinseru atu aprende Ninia hakarak. Ita tenke mai ho
espiritu umilde no prontu atu aprende, atu simu koniesimentu husi
Ida boot ne'ebé naran Ha'u Mak Ha'u. Se lae, anju aat sira sei halo ita-
nia hanoin matan-delek no ita-nia fuan toos, to'o lia loos la toka ita.

Eskritura nia parte barak ne'ebé ema matenek sira dehan misteriu,
ka la'o liu hanesan la importante, nakonu ho konsolasaun no
instrusaun ba ema ne'ebé aprende ona iha Kristu nia eskola. Razaun
ida tanba sa teodlogu barak la iha komprensaun moos liu kona-ba
Maromak nia liafuan mak ne'e: sira taka sira-nia matan ba lia loos sira

ne'ebé sira la hakarak halo tuir. Komprensaun kona-ba Biblia nia lia
loos la depende barak ba intelijénsia nia kbiit ne'ebé ema lori ba buka,
maibé ba objetivu ida de'it, hakarak makaas ba hahalok loos.

Ema labele estuda Biblia sein orasaun. Espiritu Santu de'it mak
bele halo ita sente buat sira ne'ebé fasil atu komprende nia
importansia, ka hanetik ita atu dobra lia loos sira ne'ebé susar atu
komprende. Lalehan nia anju sira-nia knaar mak atu prepara fuan atu
komprende Maromak nia liafuan nune'e, to'o ita sei kaptiva ho ninia
furak, simu avizu husi ninia avizu sira, ka hetan animu no forsa husi
ninia promesa sira. Ita tenke halo salmista nia husu sai ita-nia husu
rasik: “Loke ha'u-nia matan, atu ha'u bele haree buat hakfodak sira
husi O-nia lei’ Salmu 119:18. Tentasaun sira dala barak hatudu
hanesan labele hasoru, tanba, bainhira la halo orasaun no la estuda
Biblia, ema ne'ebé hetan tentasaun labele hanoin lalais Maromak nia
promesa sira no hasoru Satanas ho Eskritura nia kroat sira. Maibé
anju sira haleu sira ne'ebé hakarak simu hanorin iha buat divinu sira;
no iha nesesidade boot nia tempu, sira sei halo sira hanoin fali lia loos
sira ne'ebé sira presiza duni. Nune'e “bainhira inimigu mai hanesan
bee-sa'e, NAI nia Espiritu sei foti bandeira ida hasoru nia” Isaias
59:19.

Jesus promete ba Ninia dixipulu sira: “Ajudador, ne'ebé mak
Espiritu Santu, ne'ebé Aman sei haruka iha Ha'u-nia naran, Nia sei
hanorin buat hotu ba imi, no halo imi hanoin fali buat hotu ne'ebé
Ha'u dehan ona ba imi” Joao 14:26. Maibé Kristu nia hanorin sira
tenke rai uluk ona iha hanoin, atu Maromak nia Espiritu bele halo ita
hanoin fali sira iha perigu nia tempu. “Ha'u subar O-nia liafuan iha
ha'u-nia fuan” David dehan, “atu ha'u keta halo sala hasoru O Salmu
19:11.

Sira hotu ne'ebé f6 folin ba sira-nia interese ba nafatin tenke
kuidadu hasoru septisizmu nia ataka sira. Lia loos nia pilar rasik sei
hetan ataka. Labele hela dook husi la fiar modernu nia hamnasa no

argumentu bosok sira, no ninia hanorin sira ne'ebé subar no da'et
hanesan moras. Satanas adapta ninia tentasaun sira ba ema hotu nia
klase. Nia ataka ema ne'ebé la hatene lee ho hamnasa ka lia moras, no
hasoru ema estudadu sira ho siénsia nia objesaun sira no filozofia nia
razaun sira; rua ne'e atu halo ema la fiar ka despreza Eskritura sira.
To'o joven sira ne'ebé iha esperiénsia uitoan brani tau duvida kona-ba
kristianizmu nia prinsipiu fundamental sira. No joven sira-nia la fiar
ida ne'e, maski la klean, iha ninia influénsia. Nune'e ema barak
hamnasa ba sira-nia aman sira-nia fiar, no halo insulta ba grasa nia
Espiritu. Ebreu 10:29. Moris barak ne'ebé promete atu sai onra ba
Maromak no bensaun ba mundu, la fiar nia iis foer halo sai aat ona.
Sira hotu ne'ebé fiar ba ema nia razaun nia desizaun foti an nian, no
hanoin katak sira bele esplika Maromak nia mistériu sira no to'o lia
loos sein Maromak nia matenek nia ajuda, monu ona iha Satanas nia
lasu.

Ita moris hela iha tempu solene liu iha mundu nia istéria. Rai nia
ema barak tebes nia destinu besik atu deside ona. Ita-nia di'ak rasik
iha futuru, no mos klamar seluk sira-nia salvasaun, depende ba dalan
ne'ebé ita foti agora. Ita presiza lia loos nia Espiritu atu lori ita. Kristu
nia tuir-na'in ida-idak tenke husu ho laran tomak: “Na'i, saida mak O
hakarak ha'u halo?” Ita presiza hakruk an iha Na'i nia oin, ho jejin no
orasaun, no hanoin barak kona-ba Ninia liafuan, liu-liu kona-ba
julgamentu nia akontesimentu sira. Agora ita tenke buka esperiénsia
klean no moris ida iha Maromak nia buat sira. Ita la iha momentu ida
atu lakon. Akontesimentu sira ne'ebé importante tebes akontese hela
iha ita-nia haleu; ita iha Satanas nia rai feitisu nian. Keta toba,
Maromak nia guarda sira; inimigu subar besik, prontu iha momentu
ida-idak, se imi sai baruk no dukur, atu hakdasak ba imi no halo imi
sai ninia presa.

Ema barak lohi an kona-ba sira-nia kondisaun loos iha Maromak
nia oin. Sira kontente ho sira-nia an tanba hahalok aat sira ne'ebé sira

la halo, no haluha atu sura hahalok di'ak no nobre sira ne'ebé
Maromak ezije husi sira, maibé sira la halo. La to'o katak sira mak ai
iha Maromak nia to'os. Sira tenke hatan ba Ninia hein liuhusi {6 fuan.
Nia halo sira responsavel ba sira-nia falta atu halo di'ak hotu ne'ebé
sira bele halo ona, liuhusi Ninia grasa ne'ebé f6 forsa ba sira. Iha
lalehan nia livru sira, sira-nia naran hakerek hanesan ai ne'ebé okupa
rai de'it. Maibé ema grupu ida ne'e nia kazu mos seidauk lakon
esperansa tomak. Ba sira ne'ebé despreza Maromak nia laran-luak no
uza aat Ninia grasa, domin pasiénsia nian nia fuan sei husu nafatin.
“Tan ne'e Nia dehan: Hadeer, 6 ne'ebé toba, no moris hi‘as husi mate
sira, no Kristu sei f6 naroman ba 6. Haree didi'ak oinsa imi la'o, . . .
hodi hola fali tempu, tanba loron sira aat” Efezu 5:14-16.

Bainhira koko nia tempu to'o, sira ne'ebé halo Maromak nia liafuan
sai sira-nia moris nia ukun sei hatudu an. Tha tempu manas la iha
diferensa ne'ebé ema haree entre ai ne'ebé matak nafatin no ai seluk;
maibé bainhira tempu malirin nia anin makaas mai, ai ne'ebé matak
nafatin la muda, maski ai seluk sira-nia tahan monu hotu. Nune'e
mos, agora karik ema labele haketak ema ne'ebé dehan fiar ho fuan
falsu husi kristaun loos, maibé tempu besik ona bainhira diferensa
ne'e sei mosu moos. Husik oposisaun mosu, husik fanatizmu no
intoleransia ukun fali, husik persegisaun sunu, no ema fuan-rua no
hipokrita sira sei nakdoko no husik fiar; maibé kristaun loos sei
hamri'ik metin hanesan fatuk, ninia fiar makaas liu, ninia esperansa
naroman liu, duké iha loron di‘ak no riku nian.

Salmista dehan: “O-nia testemufiu sira mak ha'u-nia meditasaun.’
“Liuhusi O-nia orden sira ha'u hetan komprensaun: tan ne'e ha'u odi
dalan bosok hotu.” Salmu 119:99, 104.

“Haksolok ba ema ne'ebé hetan matenek” “Nia sei hanesan ai ida
ne'ebé kuda iha bee ninin, no ne'ebé habelar ninia abut iha mota

ninin, no sei la haree bainhira loron manas mai, maibé ninia tahan sei

matak; no sei la laran-susar iha tinan bailoron-naruk nian, no mos sei
la para f6 fuan.”” Provérbiu 3:13; Jeremias 17:8.

